
Riflessjonijiet…

Bħas-snin li għaddew permezz ta’ dawn il-
kelmtejn, xtaqt naqsam magħkom ħsibijieti dwar dak 
li jirrigwarda l-Banda u l-Kor Imperial. Nistqarr li din 
is-sena kienet waħda mill-aktar diffiċli meta f’temp 
ta’ tnax-il xahar, erbat iħbieb li ħdimna flimkien għal 
numru ta’ snin għaddew għal ħajja aħjar.

Jimmy...
Niftakar tajjeb hekk kif Josef u jien konna fil-

karozza sejrin lejn One Radio biex flimkien ma’ John, 
nagħtu s-soltu intervista għall-jiem tal-Festa, konna 
nfurmati li ħalliena Jimmy Muscat. Sirt nafu mill-qrib 
dawn l-aħħar snin meta flimkien ma’ Grazio Barbara 
kienu jikkoreġu l-ortografija ta’ dawn il-kotba. Aktar 
tard ħdimt miegħu meta pproduċejna s-CD ‘Nisġiet 
Mużikali Maltin’ - fejn ipprepara l-jacket ferm 
informattiva u interessanti li għamel b’ħafna impenn, 
sagrifiċċju u mħabba fi żmien diffiċli għalih. Bħal 
dejjem preċiż u metikoluż f’dak li jagħmel. 

Kellu mħabba straordinarja għal dak kollu li 
huwa Mellieħi u Malti speċjalment lejn is-Santwarju 
Nazzjonali tal-Madonna tal-Mellieħa. Kien jinkedd 
ferm meta jara n-nuqqas ta’ apprezzament lejn dak 
kollu li huwa Mellieħi u Malti. Jisogħbija li ma sirtx 
nafu ħafna aktar qabel.

Michelle...
Niftakar l-ewwel darba li ltqajt magħha meta ġiet 

il-każin flimkien ma’ missierha Charlie meta ġew lura 
mill-Awstralja. Qaltli li tgħallmet il-klarinett mal-
Banda Our Lady Queen of Peace ta’ Sydney l-Awstralja 
u b’entużjażmu qaltli li tixtieq tingħaqad mal-Banda 
Imperial. Kemm ferħet meta għidtilha li t-Tlieta li 
jmiss niltaqgħu għall-kunċert. Id-destin ried li kellha 
tmur tgħix ġewwa l-Indja fejn rabbiet familja imma 
l-istess ħeġġa u entużjażmu għall-Banda u l-Każin 
Imperial baqgħu fiha sal-aħħar. Kienet tgħidli li ser 
tkun Malta fis-sajf, speċjalment għall-jiem tal-Festa 
u bl-akbar prudenza ssaqsini jekk tistax tieħu sehem 
fil-programm bil-kundizzjoni li nibgħatilha l-mużika 
minn qabel biex tipprepara ruħha sew. Hekk bqajna 
Settembru li għadda, li din is-sena ser nerġa’ naraha 
għall-festa, waqt li nsistiet li nibgħatilha l-mużika 

kemm jista’ jkun kmieni 
biex bħas-soltu tagħti l-aħjar. 
Imma d-destin ried mod ieħor 
– iltqajna f’Jannar li għadda 
... din id-darba mhux biex 
iddoqq fil-programm, iżda 
biex nagħtuha l-aħħar tislima 
li tant kienet tistħoqqilha.

Odette...
Sirt naf lil Odette meta fis-sena 1998 twaqqaf il-

Kor Imperial. Kienet fost l-ewwel membri tal-istess 
Kor u baqgħet membru sa meta l-Mulej għoġbu 
jsejħilha. Mixja ta’ kważi għoxrin sena. Nafha mara 
ħabrieka, ferreħija u pożittiva, dejjem bi tbissima fuq 
wiċċha. Attiva ferm f’diversi għaqdiet – kemm dawk 
reliġjużi u kemm dawk soċjali. Moħħha dejjem jara 
kif ser tagħti u mhux kif ser tieħu. L-aħħar li rajtha, ftit 
tkellimna imma nistqarr bqajt mistagħġeb li minkejja 
dak li kienet għaddejja minnu, il-kuraġġ u l-attitudni 
pożittiva baqgħu fiha sal-aħħar. 

Ġużepp...
Lil Ġużepp nafu minn dejjem. Hu u missieri kienu 

ħabel u satal. It-tnejn kienu jaħdmu mal-Posta. Kienu 
jiltaqgħu kważi kuljum, ma kellhomx bżonn aġenda 
għax is-suġġett kien ikun dejjem l-istess, il-Każin u 
l-Banda Imperial. Kelli l-privileġġ li naħdem miegħu 
għal snin twal fil-Banda Imperial. Kien mexxej imma 
fl-istess waqt, ġentlom. Kull deċiżjoni li ħa matul is-
snin li serva f’diversi karigi dejjem ħadhom f’dak li 
kien jemmen li hu l-aħjar fl-interess tal-każin. Kien 
ġentlom kbir, kelma għall-ġid ma naqset qatt. Kien 
jieħu interess kbir fil-Banda u fil-Kor u meta jara li 
xi ħadd ikun ilu ftit ma jattendi, jiġbidli l-attenzjoni 
jekk ġralux xi ħaġa u jekk ir-risposta tkun iva, jara kif 
jista’ jgħin. Kemm kien jieħu gost meta kien jara xi 
student ġdid ġej biex jitgħallem il-mużika – għajnejh 
kienu jixegħlu bil-ferħ. Dwar Ġużepp, jekk nibqa’ 
sejjer, ma nispiċċa qatt. Iżda qabel intemm din il-
kitba umli dwar Ġużepp, xtaqt naqsam magħkom din. 
Meta konna nkunu mitlubin nagħtu servizz bil-Banda 
jew bil-Kor Imperial kont ninfurmah mal-ewwel. 

Mro Anthony Borg
Surmast Direttur

Ġużepp kien ikollu dejjem l-istess risposta – ‘Ton fejn 
nistgħu naqdu, naqdu.... u naqdu bil-qalb...’ u hekk 
inwiegħduh li ser nibqgħu nagħmlu.

Anita...
L-ewwel darba li ltqajt ma’ Anita u Brian kien 

madwar erbatax-il sena ilu l-każin, fejn qaluli li xtaqu 
jingħaqdu bħala mużiċisti mal-Banda Imperial wara li 
ddeċidew li jirtiraw Malta. Sa minn dakinhar ’l hawn, 
sakemm ippermettiet saħħitha, Anita ħadet sehem attiv 
bħala mużiċista mal-Banda Imperial. Minkejja t-tbatija 
li kienet għaddejja minnha f’dawn l-aħħar xhur, kemm 
il-Każin u kemm il-Banda Imperial baqgħu f’qalbha 
sal-aħħar nifs.

Nagħlaq dan il-kapitlu billi nsellem il-memorja tal-
membri tal-Għaqda Muzikali Imperial li ħallew din id-
dinja għal ħajja aħjar matul din is-sena u nwiegħduhom 
li nibqgħu niftakru fihom fit-talb tagħna.

Sentieri u x-Xagħra l-Ħamra....
Kienet esperjenza mill-aqwa l-parteċipazzjoni 

tal-Banda u l-Kor Imperial waqt ‘Sentieri’, attività 
organizzata minn Azul Teatro mill-Italja fl-okkażjoni 
tal-Valletta 2018 fil-Park tal-Majjistral. Meta flimkien 
ma’ Serena u Raffaele, Marcon, Julie u jien morna biex 
nagħmlu l-aħħar preparazzjonijiet għal din l-attività 
bqajt imsaħħar bil-ġmiel, il-paċi, it-trankwillità u 
s-seħer ta’ dan il-post. 

L-istess kienu tal-fehma sħabi meta konna hemm. 
Daqqejna u kantajna mużika tradizzjonali Maltija 
f’ambjent mill-isbaħ. X’hemm aqwa milli l-mużika 
tradizzjonali Maltija titwaħħad flimkien mal-ambjent 
rurali Malti? Fi ftit kliem tħossok li qed fil-ġenna tal-
art! 

Dak il-ħin għadda dan il-ħsieb minn moħħi ‘Kos 
kemm hawn sbuħija madwarna li lanqas aħna kapaċi 
nintebħu biha!!!’

Is-Surmast Joseph Vella...
Ilni nafu ’l fuq minn erbgħin sena. Min jaf kemm-il 

darba daqqejna flimkien programmi u marċi matul is-
snin. Din is-sena qed ifakkar il-Ġublew tal-Fidda minn 
meta nħatar Surmast Direttur tal-Banda La Vittoria. 
Ħdimna aktar mill-qrib flimkien meta jien ġejt maħtur 
Surmast Direttur tal-Banda Imperial. Matul dawn 
is-snin, ir-rispett lejn xulxin ma naqas qatt. Dejjem 
imxejna b’mod mill-aktar korrett ma’ xulxin. Minn 
qalbi nroddlu ħajr ta’ dan kollu, fl-istess waqt nifraħlu 
f’din l-okkażjoni u nixtieqlu s-saħħa u s-sliem. 

L-Isbaħ Xewqat!!!
Fl-aħħar nett nixtieq inrodd ħajr lil dawk kollha li 

flimkien ħadmu bis-sħiħ biex għal darb’oħra l-Banda 
u l-Kor Imperial kellhom sena mimlija suċċess.

Il-Festa t-Tajba lil Kulħadd.

Opening hours:
Mon – Tues 06.00 – 18.00
Wed 06.00 – 13.00
Thurs - Fri 06.00 – 18.00
Sat 06.00 – 14.00
Sun Closed

Mario	&	Joanne	Vella
Snajjin Street
Mellieħa, Malta
Tel: 21521445 Free	Deliveries

Ìo Ìo
SPECIAL	OFFERS	AVAILABLE	IN	STORE

MINI MARKET

The Veggie Truck
Mobile Fruit And Veg Specializing in the 
very best local and imported produce

David Vella (Owner) 
9962 9372 / 9965 7483

Delivery Service Available
jovella1@gmail.com

